ВАСІЛЬ БЫКАЎ. «ЖУРАЎЛІНЫ КРЫК». ГІСТОРЫЯ ЖЫЦЦЯ ГЕРОЯЎ АПОВЕСЦІ

Жыццё пражыць — не поле перайсці. 
А трэба і жыццё пражыць,






як поле.

Каб хоць адным зярняткам узысці 
I каб асот не заглушыў ніколі.

Пімен Панчанка
Мэта ўрокаў: паглыбіць уменне вучняў характарызаваць падзеі і герояў твора на аснове звестак пра іх даваеннае жыццё, выявіць ролю партрэта ў раскрыцці рыс характару; паназіраць за развіццём дзеяння ў эпічным творы з напружаным драматычным сюжэтам, удасканаліць уменне пераказу асобных эпізодаў.

Ход урокаў

Урокі пачынаюцца з працы над зместам 3—13-й частак, з якіх мы даведваемся пра жыццё герояў у даваенны час. Адна з задач гэтых урокаў убачыць і зразумець ролю партрэта ў апісанні героя ў Васіля Быкава і наогул у мастацкім творы, вучыць васьмікласнікаў самім ставіць пытанні да тэксту і знаходзіць адказы на іх.

На пачатку ўрока настаўнік разам з вучнямі ўзгадае пра першае знаёмства з героямі, затым ім прапануецца знайсці ў тэксце і выразна прачытаць апісанне партрэтаў байцоў, зробленае пісьменнікам. Якое ўражанне стварае гэта апісанне? Ці дапамагае знешняя, партрэтная характарыстыка герояў глыбей зразумець сутнасць іх характараў, паводзін і адносін да людзей?

Пасля абмеркавання гэтых пытанняў з класам настаўнік прадастаўляе слова тым вучням, якія напярэдадні ўрока атрымалі дамашняе заданне падрыхтаваць невялікія паведамленні пра даваеннае жыццё герояў аповесці. Паколькі вучні рыхтавалі не толькі паведамленні, але і пытанні, заданні, то ідзе іх абмеркаванне з класам. Абмяркоўваецца і эпізод, дзе Свіст гатуе ежу. Пытанні могуць быць прыкладна такія:

1. Як вы думаеце, ці правільна зрабіў Свіст, праверыўшы рэчы Пшанічнага?

2. Як, на вашу думку, павінны былі паступіць і Свіст, і Пшанічны?

3. На чыім баку праўда ў гэтай сітуацыі? 


Праца над гэтымі раздзеламі можа працягвацца і на наступным уроку. Калі ж настаўнік паспее яе правесці на адным уроку, то ў якасці дамашняга задання можна параіць дзецям прачытаць часткі 14-18.

Наступны ўрок пачынаецца з працы па змесце 14—18 частак, на матэрыяле якіх можна вучыць васьмікласнікаў лагічна мысліць, правільна выказваць свае думкі, даваць характарыстыку героям твора на падставе іх учынкаў і паводзін.

Пачаць урок можна з гутаркі па наступных пытаннях:

1) Успомніце дэвіз Пшанічнага («Свая рубашка бліжэй да цела»,ч. 4.

2) Чаму ён засвоіў менавіта гэты дэвіз?
3) Чаму з такім недаверам Пшанічны адносіцца да сваіх сяброў?

Каб адказаць на гэтыя пытанні, звернем увагу вучняў на ўмовы даваеннага жыцця Пшанічнага, пакажам ці, дакладней, прасочым, як спелі нянавісць і недавер да савецкай улады ў гэтага чалавека, высветлім, хто ў гэтым вінаваты. Як байцы ставяцца да Пшанічнага? Як (і чаму) яны адрэагавалі на тое, што Свіст бярэ рэчы Пшанічнага (гэту сцэну лепш перачытаць)?

Працуючы над 14—18-й часткамі твора, параім вучням звярнуць увагу на эпізод, дзе Пшанічны вырашае ўцячы з пераезда і здацца ў палон немцам. Пытанні для абмеркавання гэтага эпізода могуць быць наступныя:

1.
Чым кіруецца Пшанічны пры прыняцці такога рашэння?

2.
Як ён здаецца ў палон?

3. Ці зразумелі немцы яго намер? Як яны «адплацілі» Пшанічнаму?
4. Ці можна чым-небудзь апраўдаць учынак Пшанічнага або хаця б зразумець логіку яго паводзін?
Абмеркаванне гэтага ўрыўка нагадае вучням падзеі ночы перад боем, калі думкі пра ўцёкі былі і ў Аўсеева. Але чаму ён не ўцёк? I як мяняецца настрой Аўсеева ў ходзе бою? ІПто хацеў паказаць пісьменнік у характары Аўсеева, калі той марыць пра ўзнагароду?

Звернем увагу на эпізод, дзе паказваецца, што першы бой скончыўся. Свіст, а за ім і Глечык ідуць аглядаць месца пабоішча. Тут варта звярнуць увагу вучняў на тое, што адчувае Глечык, калі бачыць забітага немца, і чаму яго адчуванні менавіта такія. Як адносіцца да забітага Свіст? Ці дадае гэты эпізод штосьці новае да разумення характараў герояў?

Нельга абмінуць увагай і той эпізод, калі Свіст і Глечык прыносяць з сабою гадзіннік і кулямёт. Яго можна абмеркаваць па пытаннях:

1. Чаму Карпенка разбівае трафейны гадзіннік? Чым ён кіруецца ў гэтым выпадку?

2.
Каму старшына вырашае аддаць кулямёт і чаму?

3.
Як да гэтага ўчынку Карпенкі адносіцца Аўсееў? Як ён гіне?

4.
Як гіне Свіст? Ці мог ён выжыць?

Праца над гэтым літаратурным матэрыялам, звязаным з вобразамі герояў і ў той жа час з вырашэннем сур'ёзных маральна-этычных праблем, дазваляе зразумець логіку паводзін герояў, асаблівасці іх характараў і ўспрымання рэчаіснасці, убачыць ступень адказнасці чалавека перад іншымі ў канкрэтнай сітуацыі.

Напэўна, менш прыкметнай знешне, але вельмі каларытнай фігурай у аповесці з'яўляецца Фішар. Варта звярнуць увагу на тое, якім Фішар уяўляецца на пачатку твора («...Фішар разгублена заміргаў пад акулярамі блізарукімі вачыма»; «...усхваляваны, з дрыжачымі рукамі, вузкаплечы баец»; «Фішар... з падкрэсленай абыякавасцю запіхнуў за пазуху кніжку, уздзеў на плячо вінтоўку з прымкнёным штыхом і, спатыкаючыся, пакорліва пабрыў за старшыной»; «Худы, з запалымі грудзьмі, у кароткім, падперазаным пад хлясцік шынялі, з забінтаванай шыяй і зашчаціненым тварам, баец меў вельмі ніякаваты выгляд» і г. д.). Перачытаўшы пасля гэтага эпізод, у якім расказваецца пра гібель Фішара, абмяркуем з дзецьмі пытанні: як можна ахарактарызаваць учынак Фішара ў апошнія моманты жыцця? Якім уяўляецца вам цяпер гэты чалавек? Чаму ён паступае менавіта так? 
Звярнуўшы ўвагу школьнікаў на эпіграф да ўрока, прапануем падумаць над тым, хто з герояў аповесці пражыў жыццё так, што памяць пра яго застанецца жыць?

Думкі тут будуць розныя, васьмікласнікі пастараюцца знайсці станоўчыя рысы характару ва ўсіх герояў і ў той жа час убачыць і іх слабасці, і адмоўныя рысы.

Дамашняе заданне:

Дачытаць твор да канца, падумаць над сэнсам яго назвы, асабліва ўважліва перачытаць апошні ўрывак, які пачынаецца са слоў: «Глечык, зажмурыўшыся, усім нямытым, запэцканым слязьмі тварам паглядзеў угору на сонца — яно было яшчэ высока і свяціла, не спяшаючыся на сустрэчу з ноччу, якая так патрэбна была байцу. У той жа момант да яго слыху даляцелі дзіўныя журботныя гукі...» і падумаць, ці дапамагае трапная мастацкая паралель, створаная пісьменнікам у гэтым урыўку (Глечык – журавель), адчуць незвычайную трагедыйнасць падзеі, глыбей перажыць асабістую трагедыю Глечыка і ў той жа час зразумець веліч гэтага юнака, для якога лёсавызначальнымі былі такія «ўладарныя паняцці, як прысяга і абавязак перад Радзімай», «гнеў таварышаў», «загад камбата, які належала выканаць».

